Cerdd newydd a wnaed yn yr amser helbulus sydd yn awr uwch ein pennau &c. i’w chanu ar Let Mary Live Long.

1.

Trigolion ein gwlad, Duw Tad a’ch deffrotho,

Cydneswch i wrando eich rhybuddio chwi heb wad,

A chariad i chwi;

Mae newydd go drwm, mae swm o ymresymu

O Lunden i Gymru, bydd plannu peth plwm 

Direswm di-ri’;

Arwyddion a gaed, Duw ne’ fyddo’n aed, bu’r wybyr yn waed,

Gweddïed pob Cymro a Sais gydag efo cyn treio mo’u traed,

O ran beth ydyw dyn o’i herwydd ei hun ond cnawd sydd ynglŷn?

On’d esgyrn sy’n darfod na wyddon pa ddiwrnod daw’r amod i’r un?

2.

Roedd sŵn ym mhob lle y bydde yn dra enbyd

Nadolig dychrynllyd, oer funud yw efe, 

Poen ddie, pan ddêl,

Sef tywyllwch i’n gwlad, Duw Tad biau’r gallu

I oleuo ac i dywyllu, er hynny o’i fawrhad

Mae’n siarad fel sêl;

Er bod gole mawr rhwng wybyr a llawr ni ŵyr neb yr awr

Na’r munud ofnadwy i fynd o flaen Iesu digelu a’i deg wawr;

O! ddoethed yw dyn, O! laced ei lun, ni feder yr un

Mo ddeall yn bendant farn Duw a’i ogoniant na’i haeddiant o ei hun.

3.

Os rhoddodd Duw dyst neu byst o drallode

Fel poen uwch ein penne, ar droee bu’r drych

Yn entrych y ne’;

Mae’r eglwys a’r ffydd bob dydd mewn cyfyngdra

Yn gweu fel rhain yma (mi brofa’), mae’n brudd, 

Nid llonydd mo’u lle;

Mae un yn bur ddall, yn fyddar mae’r llall, yn ffôl yr aeth y call,

A’r neb sydd â llyged nid ŷnt yn agored i weled mo’i wall;

Tra byddo fel hyn peth gwenith, peth chwyn, peth du a pheth gwyn,

Y rhai fo’n angharu gorchymyn yr Iesu sy’n tynnu i’r byd tyn.

4.

Mae llawer o sôn am ddynion y leni

Fel petaen’ broffwydi am godi’n bur gall 

(Rwy’n deall) bob dydd;

Mae’r wlad yn ddwy ran a’r gwan a gaiff drwbleth,
Os rhwygir y gyfreth bydd trafferth bob tro

I ni gofio’n ddi-gudd;

Ond Duw sy i roi’r braw, gall eto droi ei law, fe ŵyr beth a ddaw,
On’d Duw sy’n rhoi ar gyhoedd yr haul ar fynyddoedd ar ôl gwlithoedd a glaw?

Gwaith ofer i’r un ymddiried mewn dyn, considrwch eich hun

Ni ŵyr ond yr Iesu a fyddwch chwi fory efo’ch teulu yn gytûn.

5.

Mae gair ein Duw ni yn mynegi’r un pwrpas,

Os darnio wna’r dyrnas fel Suddas ni sai’, 

Ar drai aiff yn drwp,

Fel yr hen Jericho oedd fro anwireddus

Neu Sodom arswydus, nid trefnus fu’r tro,

Ond syrthio wn(i’n swp:

Rhwng plant y wir ffydd cenfigen fawr sydd, na phwyntiwch mo’r dydd,

Os iwsir cleddydde neu ganans neu’r gynne ein bronne ni â’n brudd;

Trwy gynnen a gwawd gwn(i Cain ladd ei frawd, rhoes Duw fo yn dylawd,

Cenfigen sydd benna’ er plant Adda ac Efa fel cnofa ym mhob cnawd.

6.

I’r eglwys os awn gwrandawn y litani

A’r gweddïe sydd ynddi, naws heini nesawn, 

Gwellhawn ym mhob lle;

I’n brenin a’n gwlad, Duw Tad, dod dangnefedd,

Tor bob amryfusedd sydd ffiedd goffhad,

Oer driniad, i’r dre’;

Un Crwmwel ŵr du, pan ydoedd yn gry’, troes lawer o lu

Heb gyfreth na chrefydd, bu’n plyndro yn ein gwledydd, difedydd a fu;

A’r brenin a gaed a’i wŷr dan ei draed yn nofio mewn gwaed, 

Bu lladdfa ddinistrol nes mynd at Dduw nefol i ’morol am aed.

7.

Hawdd siarad ar fryn, on’d syn fydde gweled


Holl waed pechaduried cyn llawned â llyn

Ar derfyn mor dost?

Gwaeth na’r di-gred sy heb weled goleuni

Na chyfreth i’w cosbi, na llenwi i’r un llan, 

Mae’n fechan y fost;

Ow! pobol y wlad, na wnewch mo’r fath frad, gwnewch alw ar y Tad

Am rad i’ch sancteiddio rhag rhyfel a chyffro, a’ch llwyddo â gwellhad;

Fe fu llawer cant o wŷr ac o blant a’u gwaed fel y nant

A’u gwragedd a’u mame yn gwneuthur crygleisie, fe synne gryn sant.

8.

Y blinder sy ’nawr, Duw mawr a’i gostego

Y ffordd ag a fynno neu ei ledio fo i lawr 

Yr awr y bo raid;

Duw drotho bob dyn i galyn ei gilydd

Dan gyfreth a chrefydd, beunydd na bo 

I’n blino ddwy blaid;

Duw, cadw bob dydd yr eglwys a’r ffydd a’r gyfreth yn rhydd,

Os daw i’n gorddiwes genfigen a males y broffes (’n brudd;

Y tymestl sydd fawr, Duw, gostwng nhw i lawr, a threfna yr un awr

Gael bara yn ein penne a nef i’n eneidie yr un modde, Dduw mawr. 

Cerdd newydd a wnaed yn yr Amser helbulus sydd yn Awr uwch ein Pennau, &c. Iw chanu ar, Let Mary live long.

1.

Trigolion ein Gwlâd, Duw Tad a’ch dephrotho,

Cŷd neswch i wrando,

I’ch rhybyddio chwi heb Wâd a Chariad ichwi,

Mae newydd go drwm mae Swm o ymresymu,

O Lundain i Gymru

Bydd plannu peth Plwm du Reswm di Ri,

Arwyddion a gaed, Duw Ne fotho’n Aed,

Bu’r Wybur yn Waed,

Gweddied pôb Cymro, a Sais gidag efo,

Cyn treio mo’u Traed:

O ran beth ydiw Dŷn o’i herwydd ei hŷn,

Ond Cnawd sydd ynglŷn,

Ond Esgyrn sy’n darfod na wyddon pa Ddiwrnod

Daw’r Ammod i’r un.

2.

’Roedd Sŵn ymhôb Lle y bydde’n dra enbyd,

Nadolig dychrynllyd,

Oer Funud iw efe, Poen ddie pan ddêl,

Sef Twllwch i’n Gwlâd, Duw Tâd bia’r Gallu,

I oleuo ag i dwllu;

Er hynny oi Fawrhad mae’n siarad fel Sêl,

Er bod Goleu mawr rhwng Wybr a Llawr,

Ni wyr neb yr Awr,

Na’r Mynyd ofnadwy i fynd o flaen Iesu,

Di gelu, ai dêg Wawr;

O! ddoethed iw Dŷn, O! lacced ei Lŷn,

Ni feder yr un

Mo ddeall yn bendant Farn Duw ai Ogoniant,

Nai Haeddiant o i hun.

3.

Os rhoddodd Duw Dŷst neu Bŷst o Drallodau,

Fel Poen uwch ein Pennau,

Ar Droiau bu’r Drŷch yn entrych y Ne,

Mae’r Eglwys a’r Ffydd bôb Dydd mewn Cyfyngdra,

Yn gweu fel rhain yma,

Mi brofa mae’n brudd, nid llonydd moi Lle;

Mae un yn bur ddall, yn fyddar mae’r llall,

Yn ffôl yr aeth y Call,

A’r neb sydd a Llyged, nid unt yn agored,

I weled moi Wall;

Tra botho fel hynn, peth Gwenith peth Chwynn

Peth du a pheth gwynn,

A rhai fo’n angharu Gorchymyn yr Iesu,

Sy’n tynny ir Byd tynn.

4.

Mae llawer o Sôn a dynion y leni,

Fel petten Brophwydi,

Am godi’n bur gall rwi’n deall bob Dydd,

Mae’r Wlad yn ddwy rann ar gwan a geiff drwbleth,

Os rhwygir y Gyfreth byth Trafferth bob tro,

I ni gofio’n ddi gudd,

Ond Duw sy i roi’r Braw gall etto droi Law,

Fe wyr beth a ddaw,

Ond Duw sy’n rhoi ar Gyhoedd yr Haul ar Fynyddoedd,

Ar ôl Gwlithoedd a Gwlaw;

Gwaith ofer i’r un ymddiried mewn Dŷn,

Considrwch ei’ch hŷn,

Ni wŷr ond yr Iesu a fyddwch i foru,

Efo’ch Teulu’n gyttûn.

5.

Mae Gair ein Duw ni’n mynegu’r un Pwrpas,

Os darnio wna’r Deyrnas,

Fel Suddas ni sai, ar drai eiff yn Drwp,

Fel yr hên Jericho oedd fro anwireddus,

Neu Sodom arswydus,

Nid trefnus fu’r Tro, ond syrthio wnae’n Swp:

Rhwng Plant y wir Ffydd Cenfigen fawr sydd,

Na phwyntiwch mo’r Dydd,

Os iwsir Cleddydde, neu Ganans, neu Gynne,

Ein bronne ni a’n brudd;

Trwy Gynnen a Gwawd, gwnae Cain ladd ei Frawd,

Rhoes Duw fo’n dylawd,

Cenfigen sydd benna, er Plant Adda ac Efa,

Fel Cnofa ymhôb Cnawd.

6.

I’r Eglwys os awn, gwrandawn y Litani,

A’r Gweddiau sydd ynddi,

Naws heini neshawn, gwellhawn ymhôb Lle,

I’n Brenhin a’n Gwlâd Duw Tâd dôd Tangnhefedd,

Tor bôb Amryfusedd,

Sydd ffiedd Goffhâd oer Driniad i’r Dre:

Un Crwmel Wr du, pan ydoedd yn grŷ,

Troes lawer o Lu,

Heb Gyfraith na Chrefydd,

Bu’n plyndro yn ein Gwledydd di Fedydd a fu,

A’r Brenin a gaed ai Wŷr dan eu Traed,

Yn nofio mewn Gwaed;

Bu Lladdfa ddinistrol, nes mynd at Dduw nefol,

I ’morol am Aed.

7.

Hawdd siarad ar Fryn, ond syn fydde gweled,

Holl Waed Pechaduriaid cyn llawned a Llyn,

A’r Derfyn mor dôst,

Gwaeth na’r di Gred, sy heb weled Goleuni,

Na Chyfraith iw cospi,

Na llenwi i’r un Llann, mae’n fechan y Fost:

Ow, Pobol y Wlad, na wnewch mo’r fath Frâd,

Gwnewch alw ar y Tâd,

Am Râd i’ch sancteiddio rhag Rhyfel a Chyffro,

A’ch llwyddo a Gwellhâd,

Fe fu llawer cant o Wŷr ac o Blant.

A’u Gwaed fel y Nant,

A’u Gwragedd a’u Mamme yn gwneuthur Crygleisie,

Y synne gryn Sant.

8.

Y Blinder sy’n Awr, Duw mawr a’i gostego,

Y Ffordd ac y fynno,

Neu ledio fo i lawr yr Awr y bo raid;

Duw drotho bôb Dŷn i galyn i gilydd,

Dan Gyfrerth a Chrefydd,

Beunydd na bo i’n blino ddwy Blaid;

Duw cadw bôb Dydd yr Eglwys a’r Ffydd,

A’r Gyfreth yn rhydd,

Os daw i’n Gorddiwes Genfigen a Males,

Y Broffes a’n brudd;

Y Temest sydd fawr, Duw gostwng nhw i lawr,

A threfna yr un Awr,

Gael Bara yn ein Penne,

A Nef i’n Eneidie yr un Modde, Dduw mawr. 

Hugh Jones, ai cant

Teitl yr wynebddalen

Cerdd newydd a wnaed yn yr Amser helbulus sydd yn Awr uwch ein Pennau, yn crybwyll ychydig yngylch mor ddieithrol iw Arwyddion a Barnedigaethau Duw, uwchlaw Deuall Pechaduriaid; gida Gweddi ar Dduw, am ostegu’r Tymestl neur Gwrth sydd debig i’n gorddiwes, a threfnu Heddwch a Chariad perffaith yn ein Gwlâd: Yr hon a genir ar, Let Mary live long.

Y testun

Argraffwyd yng Nghaer gan Thomas Huxley (fl. 1765–88) tros William Roberts. Gwelir y dyddiad 1770 mewn print ar yr wynebddalen.

